ಹುಡುಕಾಟಗಳು:ಮುಚ್ಚಿ ಸಂಖ್ಯೆ ಬರೆಯುವ ಆಟ
ಇಬ್ಬರು ಆಟಗಾರರಿರುತ್ತಾರೆ. ಆಟ ಪ್ರಾರಂಭಿಸುವ ಮೊದಲು ಪಾಟಿಯ ಎಡಕ್ಕು ಬಲಕ್ಕು ೧ – ೧೦ ರ ವರೆಗೆ ಸಂಖ್ಯೆಗಳನ್ನು ಬರೆದಿಟ್ಟುಕೊಳ್ಳುತ್ತಾರೆ. ಎಡದ ಸಾಲು ಒಬ್ಬನದು, ಬಲದ ಸಾಲು ಇನ್ನೊಬ್ಬನದು. ಆಟ ಪ್ರಾರಂಭಿಸಿದವರು ಎಡಗೈ ಮರೆಮಾಡಿ ಬಲಗೈಯಿಂದ ತನ್ನ ಸಾಲಿನಲ್ಲಿರುವ ಒಂದು ಸಂಖ್ಯೆಯನ್ನು ಬರೆದು, ಬರೆದ ಸಂಖ್ಯೆ ಯಾವುದು ಎಂದು ಕೇಳುತ್ತಾರೆ. ಎದುರಾಳಿ ಅದನ್ನು ಸರಿಯಾಗಿಯೇ ಹೇಳಿದರೆ ಆಟ ಬಿಡಬೇಕು. ಹೇಳಿದ್ದು ತಪ್ಪಾದರೆ ಆ ಅಂಕಿಯನ್ನು ಒರೆಸಬೇಕು; ಅಂದರೆ ಅದರ ಮೇಲೆ ಗೆರೆ ಎಳೆಯಬೇಕು ಹೀಗೆ ತೆಗೆದು ಹಾಕಿದ ಸಂಖ್ಯೆಯನ್ನು ಆಡುವವರು ಬರೆಯಬಾರದು ಎಲ್ಲ ಸಂಖ್ಯೆಗಳನ್ನೂ ಯಾರು ಗೆರೆ ಹಾಕಿ ಮುಗಿಸಿಕೊಂಡರೋ ಅವರು ಎದುರಾಳಿಯ ಮೇಲೆ “ಹಂಡಿ” ಮಾಡಿದಂತೆ, ಕೆಲವೊಮ್ಮೆ ಹೆಚ್ಚು ಕಾಲ ಆಡುವ ಉದ್ದೇಶದಿಂದ ಪ್ರತಿಯೊಬ್ಬರೂ ಗೆರೆ ಎಳೆದು ಪೂರ್ಣಗೊಳಿಸಿದ ಮೇಲೆ, ಮುಂದಿನ ಸಂಖ್ಯೆಗಳನ್ನು ಕ್ರಮವಾಗಿ ಬರೆದುಕೊಳ್ಳೂತ್ತ ಹೋಗುವರು. ಹೀಗೆ ೧೦೦ ರ ವರೆಗೂ ಬರೆದುಕೊಂಡು ಆಡುವರು. 
ಹುಡುಕಾಟಗಳು:ಕಳ್ಳಾಟ
ಆಟಗಾರರಲ್ಲಿ ಒಬ್ಬರು ತಮ್ಮ ಕೈಗಳೆರಡನ್ನು ಪರಸ್ವರ ಎದುರುಬದುರಾಗಿ ಅಂದರೆ ಬಲಗೈ ಬೆರಳು ಎಡಮೊಣಕೈ ಸಂದನ್ನೂ ಎಡಗೈಬೆರಳು ಬಲಮೊಣಕೈ ಸಂದನ್ನು ಮುಟ್ಟುವಂತೆ ಹಿಡಿದಿರುತ್ತಾರೆ. ಉಳಿದ ಆಟಗಾರರು ಒಬ್ಬೊಬ್ಬರಾಗಿ ಆ ಕೈಗಳನ್ನು ತುಸು ತುಸು ಹಿಂದಕ್ಕೆ ಎಳೆಯುವರು. ಕೊನೆ ಕೊನೆಗೆ ಎಳೆಯುವವರು. ಬಂದು ಕೊನೆಗೆ ಎದುರುಬದುರಾಗಿ ಬಂದು ಬೇರೆಯಾಗುವುವು. ಯಾರಿಂದ ಕೈಗಳು ಅಗಲುವಂತಾಯಿತೋ ಅವರೇ ಕಳ್ಳರು
ಆಟಗಾರರು ಕಳ್ಳನ ಹತ್ತರ “ಹಾಲಕ್ಕೋ? ಹತ್ತಕ್ಕೊ? ಮುತ್ತಕ್ಕೊ? ಎಂದು ಕೇಳುವರು. (ಹಾಲು, ಹತ್ತಿ, ಮುತ್ತು ಇವು ಅನುಕ್ರಮವಾಗಿ ೬, ೧೦,೩ ರ ಸಾಂಕೇತಿಕ ಶಬ್ದಗಳು) ಅಥವಾ ಎಷ್ಟು ಸಿದ್ದೆ ಅಕ್ಕಿ ಬೇಕು? ಎಂದು ಕೇಳುವರು. ಆಗ ಕಳ್ಳ ಹಾಲು, ಹತ್ತಿ, ಮುತ್ತು ಎಂಬ ಶಬ್ದಗಳಲ್ಲಿ ಒಂದನ್ನಾಗಲೀ ಹೇಳುವನು. ಕಳ್ಳನು ಎಷ್ಟು ಸಾರೆ ಅಥವಾ ಎಷ್ಟು “ಸಿದ್ದೆ ಅಕ್ಕಿ” ಅನ್ನುತ್ತಾನೆಯೋ ಅಷ್ಟು ಸಾರೆ ಕಳ್ಳರನ್ನು ಹುಡುಕುವ ಅವಕಾಶ ಪಡೆಯುತ್ತಾನೆ.
ಇದಾದ ನಂತರ, ಆಟಗಾರರಲ್ಲಿ ಒಬ್ಬರು ಒಂದು ಕಾಳನ್ನು ಅಥವಾ ಒಂದು ಚಿಕ್ಕ ಕಲ್ಲನ್ನು ಕಳ್ಳನ ಎದುರಿಗೆ ನಿಂತಿರುವ ಅಥವಾ ಕುಳಿತಿರುವ” ಆಟಗಾರರಲ್ಲಿ ಒಬ್ಬನ ಕೈಯಲ್ಲಿ ಇಟ್ಟು, ಇನ್ನೊಬ್ಬನ ಕೈಯಲ್ಲಿಟ್ಟಂತೆ ನಟಿಸಿ, ಮತ್ತೆ ಉಳಿದೆಲ್ಲರ ಕೈಗೂ ಬರಿಗೈಯನ್ನೇ ಇಟ್ಟು, ಇನ್ನೊಬ್ಬನ ಕೈಯಲ್ಲಿಟ್ಟಂತೆ ನಟಿಸಿ ಮತ್ತೆ ಉಳಿದೆಲ್ಲರ ಕೈಗೂ ಬರಿಗೈಯನ್ನೇ ಇಟ್ಟು, ಆದರೆ ಆ ವಸ್ತುವನ್ನೇ ಇಟ್ಟಂತೆ ನಟಿಸಿ, ಕಲ್ಲು (ಅಥವಾ ಕಾಳು) ಯಾರ ಕೈಯಲ್ಲಿದೆ? ಎಂದು ಕೇಳುವನು. ಕಳ್ಳ ತಪ್ಪು ವ್ಯಕ್ತಿಯನ್ನು ತೋರಿಸಿದರೆ ಕಲ್ಲು ಇದ್ದವರು “ಕೆಮ್ಕೋಚ್” ಎನ್ನುತ್ತಾ ತಮ್ಮ ಕೈಯಲ್ಲಿದ್ದ ಕಳ್ಳನ್ನು ತೋರಿಸುತ್ತಾರೆ. “ಕೇಮ್ಕೋಚ್” ಎಂದವರು ಮತ್ತೆ ಕಲ್ಲನ್ನು ಇತರರ ಕೈಯಲ್ಲಿ ಮೊದಲಿನಂತೆಯೇ ಅಡಗಿಸುತ್ತಾರೆ. ಹೀಗೆಯೇ ಕಳ್ಳ ಈಗಾಗಳೇ ತಾನು ಕೇಳಿದಷ್ಟು ಅವಕಾಶದಲ್ಲಿ ಕಲ್ಲು ಇದ್ದವರನ್ನು ಗುರುತಿಸಲಾಗದೆ ಹೋದರೆ, ಕಲ್ಲನ್ನು ನೆಲದ ಮೇಲೆಯೇ ಒಂದೆಡೆ ಅಡಗಿಸಿ ಇಡುವರು. ಕಳ್ಳ ಹುಡುಕಿ ತಂದರೆ ಹೊಸ ಕಳ್ಳನನ್ನು ಆರಿಸಿ, ಅವನು ಎಷ್ಟು ಅವಕಾಶ ಕೇಳುವನು – ಎಂದು ತಿಳಿದು ಮತ್ತೆ ಆಟ ಆರಂಭಿಸುವರು. ನೆಲದಮೇಲೆ ಇಟ್ಟ ಕಲ್ಲನ್ನೂ ಹುಡಕದೆ ಇದ್ದಲ್ಲಿ ಕಳ್ಳನಿಗೆ ಆತನೇ ಮತ್ತೆ ಬೇರೆ ಅಥವಾ ಸಿದ್ದೆ ಅಕ್ಕಿ ಕಳುವನು ಕಲ್ಲು ಇದ್ದವರನ್ನು ಸರಿಯಾಗಿ ಊಹಿಸಿದಾಗ ಆತ ಗೆದ್ದಂತೆ, ಕಲ್ಲು ಇದ್ದವರು ಮುಂದಿನ ಆಟಕ್ಕೆ ಕಳ್ಳರಾಗುವರು, 
ಹುಡುಕಾಟಗಳು:ಅದಲು ಬದಲು
ಒಬ್ಬರು ಅಜ್ಜಿ ಇನ್ನೊಬ್ಬರ ಕಣ್ಣು ಕಟ್ಟಿಸಿಕೊಳ್ಳುವರು. ಈ ಆಟದಲ್ಲಿ ಅಜ್ಜಿಯಾಗಲು ಮನೆಯ ಹಿರಿಯರೂ ಪಾಲುಗೊಳ್ಳುವುದುಂಟು, ಅಜ್ಜಿಯ ಮುಂದೆ ಒಬ್ಬೊಬ್ಬರಾಗಿ ನಿಂತು ತಮ್ಮ ಒಂದೇ ಕಯ್ಯಿನ ಎರಡು ಬೆರಳನ್ನು ಕೂಡಿಸಿ ಅದರ ನಡುವಿನ ಸಂದಿ (ತೂತು) ಯಲ್ಲಿ ಎಂಜಲು ತೂಕುವರು. ಉಗುಳಿದ ಎಂಜಲು ಸಂದಿಯಿಂದ ನೇರವಾಗಿ ಕೆಳಗೆ ಬೀಳದೆ ಆಚೆ ಈಚೆ ಕೈಬೆರಳಿಗೆ ತಾಗಿದರೆ, ಅವರು ಕಳ್ಳರು, ಇಂತವರು ಒಬ್ಬರಿಗಿಂತ ಹೆಚ್ಚು ಜನ ಇದ್ದರೆ ಒಬ್ಬೊಬ್ಬರು ಒಂದೊಂದು ಹೆಸರು ಹಾಕಿಕೊಂಡು ಬರುವರು. ಅಜ್ಜಿ ಆರಿಸಿದ ಹೆಸರಿನವರೇ ಕಳ್ಳರು.
ಅಜ್ಜಿ ಕಳ್ಳನನ್ನು ತನ್ನ ಮುಂದೆ ಕುಳ್ಳಿರಿಸಿಕೊಂಡು, ತನ್ನ ಮುಂದೆ ಸಾಲಾಗಿ ನಿಂತ ಎಲ್ಲ ಆಟಗಾರರನ್ನು ಸರಿಯಾಗಿ ನೋಡಿಕೊಳ್ಳಲು ಹೇಳುವಳು, ಆನಂತರ ಕಳ್ಳನ ಕಣ್ಣನ್ನು ಕೈಯಿಂದ ಮುಟ್ಟಿ ” ಅದಲು ಬದಲು ಕಂಚೀ ಬದಲು ಇವ್ರ್ ಬಿಟ್ಟು ಇವ್ರಾರು ” ಎಂದು ಹೇಳುತ್ತಾ ಒಂದು ಕೈಯಲ್ಲಿ ಕಳ್ಳನ ಕೈಹಿಡಿದು, ನಿಂತವರಲ್ಲೊಬ್ಬರ ಕಡೆಗೆ ಬೊಟ್ಟು ಮಾಡಿ ತೋರಿಸುವಳು. ಅಜ್ಜಿ ಹಾಗೆ ಹೇಳುತ್ತಿರುವಾಗ ಅಲ್ಲಿ ನಿಂತವರು ಆಚೆ ಈಚೆ ಅದಲುಬದಲಾಗಿ ನಿಲ್ಲುವರು. ಆದರೆ ಇವ್ರಾರು ಎಂದು ಬೊಟ್ಟು ತೋರಿಸಿದಾಗ ಅವರು ನಿಂತಲ್ಲಿಯೇ ನಿಲ್ಲಬೇಕು. ಅಜ್ಜಿ ಬೊಟ್ಟು ಮಾಡಿ ತೋರಿಸಿದವರ ಹೆಸರನ್ನು ಕಳ್ಳ ಸರಿಯಾಗಿಯೇ ಊಹಿಸಿದರೆ, ಕಳ್ಳನಿಗೆ ಬಿಡುಗಡೆ. ಹೆಸರು ಹೇಳಿಸಿಕೊಂಡವರು ಕಳ್ಳರು.
ಕಳ್ಳ ತಪ್ಪು ಹೆಸರು ಹೇಳಿದರೆ ಅವರು ಬೇರೆಡೆ ನಿಲ್ಲಬೇಕು. ಮೂರು ಅವಕಾಶದಲ್ಲಿಯೂ ಕಳ್ಳ ಸರಿಯಾದ ಹೆಸರನ್ನು ಹೇಳದೇ ಹೋದರೆ ಒಂದೆಡೆ ನಿಂತ ಎಲ್ಲರೂ ದೂರ ಹೋಗಿ ಅಡಗುವರು. ಕಳ್ಳ ಅವರನ್ನು ಹುಡಕಲು ಹೋಗುವನು. ಆಗ ಅಡಗಿಕೊಂಡವರು ಅಜ್ಜಿಯನ್ನು ಓಡಿಬಂದು ಮುಟ್ಟಿದರೆ ಕಳ್ಳನೇ ಮತ್ತೆ ಕಳ್ಳನಾಗುವನು. ಅಜ್ಜಿಯನ್ನು ಮುಟ್ಟುವ ಮೊದಲೇ ಒಬ್ಬರನ್ನು ಕಳ್ಳ ಮುಟ್ಟಿದರೆ ಮುಟ್ಟಿಸಿಕೊಂಡವನು ಕಳ್ಳನಾಗುವನು. ಹೆಚ್ಚು ಜನರನ್ನು ಮುಟ್ಟಿದರೆ ಅವರೆಲ್ಲ ಬೇರೆ ಬೇರೆ ಹೆಸರು ಹಾಕಿಕೊಂಡು ಬರುವರು. ಅಜ್ಜಿ ಆರಿಸಿದ ಹೆಸರಿನವ ಹೊಸ ಕಳ್ಳನಾಗುವನು. ಮತ್ತೆ ಹೊಸ ಆಟ ಪ್ರಾರಂಭವಾಗುತ್ತದೆ.
ಈ ಆಟದಲ್ಲಿ ಕೆಲವರು “ಕಾಡೇಗೂಡೇ| ಉದ್ದಿನ ಮೂಡೇ | ಉರುಳೇ ಹೋಯ್ತು | ನಮ್ಮಯ ಹಕ್ಕಿ ಬಿಟ್ಟೇ ಬಿಟ್ಟೇ | ನಿಮ್ಮಯ್ಯ ಹಕ್ಕಿ ಅಡಗಿಸಿ ಕೊಳ್ಳಿ |” ಎಂದು ಕಳ್ಳನ ಕಟ್ಟಿದ ಕಣ್ಣು ಬಿಡುವಾಗ ಹೇಳುವುದುಂಟು. 
ಹುಡುಕಾಟಗಳು:ಅಪ್ಳೇ ತುಪ್ಳೇ
ಈ ಅಡಗಾಟದಲ್ಲಿ ಅಜ್ಜಿ ಹಾಡುವುದಿಲ್ಲ, ಅಜ್ಜಿ ಒಬ್ಬನ ಕಣ್ಣು ಕಟ್ಟಿದಾಗ, ಅವನು ತನ್ನ ಅಂಗೈ ಜೋಡಿಸಿ ಮುಂದೆ ನೀಡುತ್ತಾನೆ. ಉಳಿದ ಆಟಗಾರರು ಒಬ್ಬೊಬ್ಬರಾಗಿ ಬಂದು ನೀಡಿದ ಅಂಗೈ ಮೇಲೆ “ಅಪ್ಳೇ ತುಪ್ಳೇ ” ಎಂದು ಹೇಳುತ್ತಾ ತಮ್ಮ ಕೈಯಿಂದ ಬಡಿಯುವರು. ಎಲ್ಲರೂ ಅಡಗಿಕೊಂಡ ಮೇಲೆ ತಾವು ಅಡಗಿ ಕೊಂಡುವರ ಸಂಕೇತವೆಂದು ಕೂ   ಅನ್ನುವರು. ಆಗ ಅಜ್ಜಿ ಕಟ್ಟಿದ ಕಣ್ಣನ್ನು ಬಿಡುವಳು, ಮುಂದಿನ ಭಾಗವೆಲ್ಲ ಮೇಲಿನಂತೆಯೇ ಇರುತ್ತದೆ.
ಹುಡುಕಾಟಗಳು:ಕಣ್ಣೇ ಕಟ್ಟೇ ಕಾರೇ ಮುಳ್ಳೇ
ಹಿರಿ ಹುದ್ದರಿ ಅಜ್ಜಿಯನ್ನು ಕಣ್ಣು ಕಟ್ಟಿಸಿ ಕೊಳ್ಳುವವರನ್ನೂ ಎಂಜಲು ಉಗುಳುವ ವಿಧಾನದಿಂದ ಆರಿಸುವರು. ಪರಸ್ವರ ಒಪ್ಪಿಗೆಯಿಂದಲೂ ಆರಿಸಬಹುದು.
ಅಜ್ಜಿ ಕಣ್ಣು ಕಟ್ಟಿಸಿಕೊಳ್ಳುವವರ ಕಣ್ಣು ಕಟ್ಟಿ,
“ಕಣ್ಣೇ ಕಟ್ಟೇ
ಕಾರೇ ಮುಳ್ಳೇ
ಮೂರ್ ಶಿದ್ದಕ್ಕಿ
ತಣ್ಣೆ ಅನ್ನಾ
ಉಂಬರೆಲ್ಲಾ
ಕು ಹೂss ಯ್”
ಎಂದು ಹೇಳಿ ಮುಗಿಸುವುದರೊಳಗೆ ಉಳಿದವರು ತಮ ತಮಗೆ ಇಷ್ಟ ಬಂದ ಸ್ಥಳದಲ್ಲಿ ಅಡಗಿಕೊಳ್ಳುವರು. ಕಣ್ಣು ಕಟ್ಟಿಸಿ ಕೊಂಡವರು ಅಡಗಿ ಕೊಂಡವರನ್ನು ಹಿಡಿಯಲು ಹೋಗುವರು ಮೊದಲು ಮುಟ್ಟಿಸಿಕೊಂಡವರು ಅಜ್ಜಿಯನ್ನು ಮುಟ್ಟುವ ಮೊದಲೇ ಮುಟ್ಟಲು ಹೋದವರು ಮುಟ್ಟಬೇಕು. ಯಾರನ್ನು ಮುಟ್ಟಲು ಸಾಧ್ಯವಾಗದೇ ಇದ್ದರೆ ತಿರುಗಿ ಅವರೇ ಕಣ್ಣು ಕಟ್ಟಿಸಿಕೊಳ್ಳಬೇಕು, ಮುಟ್ಟುವವ ಉಳಿದವರನ್ನು ಮುಟ್ಟಲೆಂದು ಅಜ್ಜಿ ಹತ್ತರವೇ ನಿಲ್ಲಬಾರದು, ನಿಂತರೆ ಆಟಗಾರರು:
ಅಜ್ಜೀ ಕಾಲಿಗ್ ಗೆಜ್ಜೆ ಕಟ್ಟದ್ರೆ ಅದ್ದುಂದ್ (ಉ) ರುಪಾಯ
ಅಮ್ಟಿ ಮರಕೆ ಗುಮ್ಟಿ ಕಟ್ಟಿದ್ರೆ ಅದ್ದುಂದ್ (ಉ) ರುಪಾಯ
ಎಂದು ಹಾಡಿ ಟೀಕಿಸಿ,ಮುಟ್ಟುವನನ್ನು ಅಲ್ಲಿಂದ ದೂರ ನಿಲ್ಲ ಹಚ್ಚವರು, 
ಹುಡುಕಾಟಗಳು:ಕಣ್ ಕಟ್ಟು ಆಟ
ಆಟಗಾರರ ಸಂಖ್ಯೆ ಬೇಕಾದಷ್ಟಿರಬಹುದು. ಅವರಲ್ಲಿ ಕಣ್ಣು ಕಟ್ಟಿಸಿಕೊಳ್ಳಲು ಬಯಸುವ ಒಬ್ಬನ ಕಣ್ಣನ್ನು ಒಂದು ವಸ್ತ್ರದ ಪಟ್ಟಿಯಿಂದ ಬಿಗಿಯುವರು. ಕಣ್ಣು ಕಟ್ಟಿಸಿಕೊಂಡವರನ್ನು ನಾಲ್ಕಾರು ಬಾರಿ ಅವನ ಮೈಸುತ್ತ ತಿರುಗಿಸಿ ದಿಕ್ಕು ತಪ್ಪಿಸುವರು. ಬೇರೆ ಬೇರೆ ದಿಕ್ಕುಗಳಲ್ಲಿ ಇದ್ದ ಮನೆ ಮರಗಳ ಕಡೆಗೆ ಕೈ ಮಾಡಿ ಇದೇನು? ಇದೇನು? ಎಂದು ಕೇಳುವರು, ತಪ್ಪು ಉತ್ತರ ಬಂದರೆ ನಗುತ್ತ ಸಂತೋಷಪಡುವರು. ಕಣ್ಣಿಗೆ ಕಟ್ಟಿದ ಬಟ್ಟೆ ಸರಿಯಾಗಿ ಹೊಂದಿಕೊಂಡಿದೆಯೇ ಎಂಬುದನ್ನು ಅರಿಯುವ ವಿಧಾನವಿದು. ಬಟ್ಟೆ ಸರಿಯಾಗಿ ಹೊಂದಿಕೊಂಡಿದೆಯೆಂದು ಖಾತ್ರಿಯಾದ ಮೇಲೆ ಎಲ್ಲರೂ ಒಂದು ನಿರ್ದಿಷ್ಟ ಸ್ಥಳಾವಕಾಶದಲ್ಲಿ ಅತ್ತ ಇತ್ತ ಕುಳಿತು ಕೊಳ್ಳುವರು. ಕಣ್ಣು ಕಟ್ಟಿಸಿ ಕೂಂಡವನು ಮುಟ್ಟಲು ಸಮೀಪ ಬಂದಾಗ ಕುಳಿತವರು ಮೌನವಾಗಿದ್ದು ಅವರಿಂದ ತಪ್ಪಿಸಿಕೊಳ್ಳಲು ಕುಳಿತಲ್ಲಿಯೇ ಮೈಕುಗ್ಗಿಸಿ ಅಥವಾ ಆಚೆ ಈಚೆ ಕುಳಿತಲ್ಲಿಂದಲೇ ಸರಿದು ಕುಳಿತುಕೊಳ್ಳುವರು. ಮುಟ್ಟುವನು ದೂರ ಸರಿಯುತ್ತಲೇ ದೊಡ್ಡದಾಗಿ ಮಾತಾಡುವರು, ನಗುವರು. ಆಗ ಮುಟ್ಟುವವನು ಧ್ವನಿ ಬಂದ ದಿಕ್ಕಿನತ್ತ ಧಾವಿಸುವನು. ಮುಟ್ಟುವನು ತಾನು ದಣಿಯುವಷ್ಟು ಹೊತ್ತು ಮುಟ್ಟಲು ಶ್ರಮಿಸುವನು. ಮೊದಲು ಮುಟ್ಟಿಸಿಕೊಂಡವನು ಮರು ಆಟಕ್ಕೆ ಕಣ್ಣು ಕಟ್ಟಿಸಿಕೊಳ್ಳುವನು.
ಈ ಆಟವನ್ನು ನಿಂತುಕೊಂಡು ಆಡುವುದೂ ಉಂಟು. ಮೌನವಾಗಿ ಮುಟ್ಟುವವನ ಹಿಂದೆಯೇ ತಿರುಗಾಡುತ್ತ ಉಳಿದವರಿಗೆ ಮನೋರಂಜನೆಯನ್ನೊದಗಿಸುವರು. ಮತ್ತೆ ಕೆಲವರು ಮುಟ್ಟುವವನ ಅತಿ ಸಮೀಪ ಬಂದು ಮಾತಾಡಿ, ತಪ್ಪಿಸಿಕೊಂಡು ಓಡುವರು. 
ಹುಡುಕಾಟಗಳು:ಹಳ್ಳಾಕಾಟಾ
ಆಟಗಾರರೆಲ್ಲ ಸಾಲಾಗಿ ನಿಂತುಕೊಂಡು ತಮ್ಮ ಕೈಗಳನ್ನು ಹಿಂಬದಿಯಲ್ಲಿ ಗಿಂಚು ಹಾಕಿ ನಿಂತುಕೊಳ್ಳುತ್ತಾರೆ. ಉಳಿದ ಇಬ್ಬರಲ್ಲಿ, ಒಬ್ಬ ಹರಳು ಹಾಕುವವ, ಇನ್ನೊಬ್ಬ ಕೇಳುವವ. ಹರಳು ಹಾಕುವವನು ಹರಳನ್ನು ಒಬ್ಬರ ಕೈಯಲ್ಲಿಟ್ಟು ಇನ್ನೊಬ್ಬರ ಕೈಯಲ್ಲಿಟ್ಟಂತೆ ನಟಿಸುತ್ತಾನೆ. ಕೇಳುವವನು ಹರಳಿದ್ದವರನ್ನು ಅವರ ಮುಖಭಾವದಿಂದಲೇ ಕಂಡುಹಿಡಿಯಲು ಪ್ರಯತ್ನಿಸುತ್ತಾನೆ. ಮುಖಭಾವ ಪರೀಕ್ಷಿಸಲೆಂದು ಹಾವೊ? ಕಪ್ಯೋ? ಎನ್ನುತ್ತಾನೆ. ಕೆಲವರು ಹಾವು ಎಂದರೆ ಮತ್ತೆ ಕೆಲವರು ಕಪ್ಪೆ ಅನ್ನುತ್ತಾರೆ. ಕೆಲವರು ನಕ್ಕರೆ,ಕೆಲವರು ಹರಳಿದ್ದವರ ಹಾಗೆ ಗಂಭೀರವಾಗಿ ನಿಂತುಕೊಳ್ಳುತ್ತಾರೆ. ಹೀಗಾಗಿ ಹರಳಿದ್ದವರನ್ನು ಹುಡುಕುವದು ಸುಲಭವಲ್ಲ. ಕೇಳುವವರು ಹರಳಿದ್ದವರನ್ನು ಸರಿಯಾಗಿಯೇ ಗುರುತಿಸಿದರೆ ಹರಳಿದ್ದವರು ಕೇಳುವವರಾಗುವರು: ಹಾಗೂ ಗುರುತಿಸಿದವರು ಹರಳು ಹಾಕುವವರಾಗುವರು. ಹಿಂದಿನ ಹರಳು ಹಾಕುವವರು ಆಟಗಾರರಾಗಿ ಸಾಲಿನಲ್ಲಿ ನಿಲ್ಲುವರು. ಹರಳು ಇದ್ದವರನ್ನು ಕೇಳುವವನು ಗುರುತಿಸದೇ ಹೋದರೆ, ಕೇಳುವವ ಹಾಗೂ ಹರಳು ಹಾಕುವವ ಬದಲಾಗುವುದಿಲ್ಲ. 
ಹುಡುಕಾಟಗಳು:ಹೊಞಗೆ ಆಟ
ಈ ಆಟಕ್ಕೆ ಕನಿಷ್ಠ ಇಬ್ಬರಾದರೂ ಬೇಕು. ಹೊಇಗೆ ವಿಪುಲವಾಗಿರುವಲ್ಲಿ ಕುಳಿತುಕೊಂಡು ಮೊದಲು ಒಬ್ಬನು ಮಣ್ಣಿನ ಒಡ್ಡನ್ನು ಏರಿಸುತ್ತಾನೆ. ಇದಕ್ಕೆ ಗುಪ್ಪೆಯೆನ್ನುವರು. ಗುಪ್ಪೆಯನ್ನು ಒಂದು ಅಥವಾ ಬಳೆಯ ತುಂಡು, ಇಲ್ಲವೇ ಕಡ್ಡಿಯನ್ನು ಅದರಲ್ಲಿ ಯಾರಿಗೂ ಕಾಣಿಸದಂತೆ ಅಡಗಿಸುವನು. ಉಳಿದವರಲ್ಲಿ ಯಾರೊಬ್ಬರು ಅಥವಾ ಇಬ್ಬರು ತಮ್ಮ ಕೈಗಿಂಚು ಹಾಕಿ, ವಸ್ತು ಇರಬಹುದಾದ ಸ್ಥಳವನ್ನು ಊಹಿಸಿ, ಆ ಒಡ್ಡಿನ ಮೇಲೆ ಇಡುವರು. ಅವರು ಕೈ ಇಟ್ಟ ಸ್ಥಳದಲ್ಲಿ ವಸ್ತು ಇದ್ದರೆ, ಅವರು ಗೆದ್ದಂತೆ, ಗೆದ್ದವರು ಮತ್ತೆ ಮೇಲಿನಂತೆಯೇ ಗುಪ್ಪೆ ಕಟ್ಟಿ ವಸ್ತುವನ್ನು ಅಡಗಿಸುವರು. ಹೀಗೆಯೇ ಆಟ ಮುಂದೆ ಸಾಗುವದು.
ಹುಡುಕಾಟಗಳು:ಅಟ್ಟಕ್ಕಿ ಮುಟ್ಟಕ್ಕಿ
ಹೊಇಗೆ ಭೂಮಿ ಇಲ್ಲವೆ ಹುಡಿಮಣ್ಣಿನ ನೆಲ ಬೇಕು, ಕಡಿಮೆಯೆಂದರೆ ಐದಾರು ಆಟಗಾರರು ಇರಬೇಕು.
ನೆಲದಲ್ಲಿ ಒಂದು ಇಂಚಿನಷ್ಟು ಕುಳಿ ತೆಗೆದು, ಒಂದು ಚಿಪ್ಪಿಯನ್ನು ಡಬ್ಬಿಟ್ಟು ಹುಗಿಯುತ್ತಾರೆ. ಆ ಚಿಪ್ಪಿಯ ಮೇಲೆ ಆಟಗಾರರು ಒಬ್ಬೊಬ್ಬರಾಗಿ ಬಂದು ಒಂದೇ ಬಾರಿಗೆ “ಆಟ್ಟಕ್ಕಿ ಗಂಧ ಸಾಲಕ್ಕಿ” ಎನ್ನುತ್ತ ತುಸು ತುಸು ಮಣ್ಣು ಚೆಲ್ಲುವರು. ಆ ಮೇಲೆ ಒಬ್ಬರ ನಂತರ ಇನ್ನೊಬ್ಬರಂತೆ ಊಬ್ಸಿ ಊಬ್ಸಿ ಚಿಪ್ಪಿಯ ಮೇಲಿದ್ದ ಮಣ್ಣನ್ನು ಹಾರಿಸುವರು, ಎಲ್ಲರೂ ಮುಗಿದ ಮೇಲೆ ಮತ್ತೆ ಒಬ್ಬರ ನಂತರ ಇನ್ನೊಬ್ಬರನ್ನು ಊದುವರು, ಯಾರು ಊದಿದಾಗ ಚಿಪ್ಪಿ ಕಾಣುತ್ತದೆಯೋ ಅವರನ್ನು ಇತರರು ಚಿಪ್ಪಿ ಕಾಣಿಸಿದ ಹುಡುಗ ಎಂದು ನಗೆಯಾಡುವರು. ಹುಡುಗನಿದ್ದರೆ ಹೆಂಡ್ತಿ ಕಾಣಿಸ್ದಾ” ಎಂತಲೂ ಹುಡಿಗೆಯಾದರೆ “ಗಂಡ್ನ ಕಾಣಿಸ್ತಾ” ಎಂತಲೂ ಛೇಡಿಸಿ ನಗುವರು. ನಗೆಯಾಟದಲ್ಲಿ ಇದೊಂದು ಹೊಸ ಬಗೆಯದು. 

